Moción Conxunta dos grupos municipais PSdeG-PSOE, BNG e PP 

relativa á situación do Centro Territorial de TVE en Galicia

Diante dos recentes anunciados feitos públicos pola Dirección Xeral do Ente Público RTVE, no marco do denominado Plan de Saneamento e Futuro de RTVE, que poden afectar aos Centros Territoriais que o Ente mantén en Galicia e, naturalmente, ós seus traballadores, os grupos políticos con representación no Concello de Santiago de Compostela manifestan que:
1. Debe manterse a promesa feita neste mesmo Pazo de Raxoi o 6 de marzo de 2005, no acto de sinatura dun convenio coa Xunta de Galicia, no que a Directora Xeral manifestou que os medios de comunicación de titularidade do Estado debían avanzar cara a un novo deseño territorial que “tenda a reflectir a pluralidade e a diversidade cultural e lingüística das diferentes nacionalidades e rexións para contribuír a fortalecer a presenza e arraigo social de RTVE”.
2. O proceso iniciado polo ente RTVE non debe menoscabar a estrutura dos Centros Territoriais do ente en Galicia dada a súa función de servizo público e apoio á lingua galega. Neste senso queremos resaltar o valor do labor informativo da desconexión local, xa que recentes estudos sociolóxicos coinciden en destacar o interese da cidadanía sobre os acontecementos do seu entorno e a necesidade de que existan medios de comunicación públicos que ofrezan información local.
3. Por tanto, as medidas anunciadas chocan coa obriga do servizo público de RTVE de manter unha estrutura territorial e co Plan de Normalización Lingüística e seu compromiso coa difusión do galego.
Por todo o anteriormente exposto, os grupos políticos asinantes propomos a adopción dos seguintes acordos:
1. O Pleno da Corporación do Concello de Santiago considera necesario manter e reforzar o servizo público que RTVE ofrece en Galicia para evitar que supoña a redución da información de ámbito galego e polo tanto horas de emisión en lingua galega.
2. O Pleno da Corporación do Concello de Santiago apoia unha solución que, garanta o futuro dos Centros Territoriais do ente RTVE en Galicia e a estabilidade no emprego dos máis de 160 traballadores que os integran.

